
NOVENA SA NUESTRA SEÑORA DE ESPERANZA de PALO

Pamaagi

1.  Santos nga Rosario

2.  Pasiunang Pag-ampo

3.  Pag-ampo sa Adlaw-Adlaw (ang pag-ampo lang sa maong adlaw)

4.  Litaniya sa Panginyupo

5.  Katapusang Pag-ampo sa Tanang Adlaw

Pasiunang Pag-ampo

Langitnong Amahan,

Imo gipakita ang Imong kalooy

diha sa Imong hinigugma nga Anak

nga nakig-usa ug nakig-unong kanamo

pinaagi sa pagsugot sa Mahal nga Birhen Maria.

Ania kami karun arun malig-on ug moinit

ang among pagtoo ug pagsalig Kanimo 

nga mao usab ang miaghat

sa Mahal nga Birhen sa iyang pagdawat

sa Imong kabubut-on taliwala sa mga kalibog, kasakit ug kabalaka.

Tungod sa mga pagsulay ug katalagman 

nga among giatubang,

ibubo kanamo ang Espiritu sa kaligdong

nga Imong gihatag kanamo pinaagi ni Cristo, ang among Paglaum, 

nga buhi ug hari hangtod sa kahangturan. 

Amen. 



Pag-ampo sa Adlaw-Adlaw

UNANG ADLAW: Ang Pagtoo Panahon sa Katalagman

Pagbasa (I Pt 4:12-13) o (Is 41;13 o Fil 4:6-8)

Hilom nga Pamalandong

Pagampo:

Langitnong Amahan,

wala Mo kami bulagi sa takna sa kakulian.

Ihatag kanamo ang grasya sa pagkamailobon.

arun susama sa Mahal nga Birhen sa Paglaum,

masantop namo ug madawat sa kasingkasing

nga ang mga pangutana, pagduda, ug pagmahay 

nga karun among giatubang ug nakapabug-at sa among gipas-an

dunay hinungdan ug kahulugan lamang

diha sa Imong kabubut-on ug paglalang

ug nagtangag kini ug kaayuhan sa kaulhian,

Pinaagi ni Cristo among Ginoo.

Amen.



IKADUHANG ADLAW: Ang Pagtoo Usa Nga Gasa nga Maghatag ug 

Paglaum

Pagbasa (Rom 12:3-8) o (Mt 16:17 o Mt 11:25)

Hilom nga Pamalandong

Pagampo:

Makagagahum nga Amahan,

walay bayad ang Gasa sa Pagtoo

nga Imong gihatag kanamo diha sa Bunyag.

Kanunay dugangi kining among pagtoo

arun, sama sa Mahal nga Inahan sa Paglaum,

magpuyo kami nga malaumon Kanimo

ilabi na nga daghan pa gayud nga paghadla

ang among angay pagaasdangon 

diha sa among pagpuyo ug kinabuhi sa pagtoo,

Pinaagi ni Cristo among Ginoo.

Amen. 



IKATULO NGA ADLAW: Ang Pagtoo Usa nga Pagsanong

Pagbasa (Rom 4:18-20) o (Buhat 16:25-28 o Heb 11:6)

Hilom nga Pamalandong

Pagampo:

Maloloy-on nga Amahan,

gitawag Mo kami 

pagsangyaw sa Imong ngalan

ug sa Imong tuyo pagluwas sa tanan.

Abliha ang among mga mata ug dalunggan,

ang among mga kasingkasing ug galamhan,

arun ingon sa Mahal nga Birhen sa Paglaum,

makita ug madungog namo

mabati ug masantop usab namo

ang Imong bo-ot ipatuman kanamo,

Pinaagi ni Cristo among Ginoo.

Amen.



IKAUPAT NGA ADLAW: Ang Pagtoo Usa nga Pagtuman sa Saad

Pagbasa (Rom 4:13-14, 15-17) o (Gen 12:1-4, o Heb 4:8-10 o Lk 1:38)

Hilom nga Pamalandong

Pagampo:

Langitnon nga Amahan,

gipili Nimo kami

sama sa Imong pagpili kang Abraham, among Amahan sa Pagtoo

ug sa Mahal nga Birhen, among Inahan sa Paglaum,

arun matuman ang Imong saad nga kaluwasan.

Hatagi kami'g pagpaubos ug pagsalig

nga mununot kami kanunay sa Imong pagboot

ug musugot nga way puas sa imong gilalang,

Pinaagi ni Cristo among Ginoo.

Amen.



IKALIMA NGA ADLAW: Ang Pagtoo Buhat sa Tagsatagsa

Pagbasa (2 Cor 5:7, 9-10) o (Gen 18:14 o Lk 1:37-38)

Hilom nga Pamalandong

Pagampo:

Makagagahum ug buhi nga Dios,

nagpabilin kami tungod sa Imong mahigugmaon nga pag-amoma.

Taliwala sa mga panghitabo sa kalibutan,

tudloi kami sa pag-ila sa Imong tingog

ug pagpaminaw sa Imong pulong

arun, sama sa Mahal nga Birhen sa Paglaum,

ang Tagsatagsa kanamo mutubag

diha sa pagsugot ug pagsunod Kanimo

Alang sa among kaluwasan ug kaayuhan sa tanan,

Pinaagi ni Cristo among Ginoo.

Amen. 



IKAUNOM NGA ADLAW: Ang Pagtoo Usa nga Buhat sa Katilingban

Pagbasa (Ef 4:3-5) o (Lk 4:16-22, o Jn 13:34-35, o 1 Jn 4:20)

Hilom nga Pamalandong

Pagampo:

Dios sa katawhan ug kansuran,

nagpili Ka ug lungsod nga magsangyaw

ug magsaksi Kanimo.

Himoa nga hingpit ang among pagkahiusa diha Kanimo 

arun sama sa Mahal nga Birhen sa Paglaum,

ang among Katilingban, ang Imong lungsod,

kanunay mag-atiman ug magdasig

sa matag-usa isip igsoon,

diha sa paghigugmaay ug pagtinabangay

labi na gayud sa panahon sa katalagman,

Pinaagi ni Cristo among Ginoo.

Amen.



IKAPITO NGA ADLAW: Ang Pagtoo Usa nga Kusog

Pagbasa (Fil 4:12-13) o (Is 40:29, o Lk 22:31-32)

Hilom nga Pamalandong

Pagampo:

Makagagahum nga Dios,

kung wala Ka, wala kami mahimo.

Sa panahon sa kaluya, kalibog ug kapakyasan, 

taga-i kami'g kusog ug kaisog 

arun sama sa Mahal nga Birhen sa Paglaum,

dili kami mubiya hinonoa mudangop Kanimo

kay ang among kalingkawasan, kasiguruan ug kadaugan

anaa ra man gayud Kanimo,

Pinaagi ni Cristo among Ginoo.

Amen. 



IKAWALO NGA ADLAW: Ang Pagtoo Kawsanan sa Kristohanong 

Kinabuhi

Pagbasa (1 Pt 1:3-5) o (Jn 17:3, o Heb 11:6)

Hilom nga Pamalandong

Pagampo:

Dios sa langit ug yuta,

Imo ang kalibutan ug kami nga nagpuyo niini.

Anaa Kanimo lamang ang kapuno ug kabililhon sa among kinabuhi.

Dasiga kami kanunay arun sa ingon

sama sa Mahal nga Birhen sa Paglaum

mubarog kami dapig Kanimo sa tanang panahon ug higayon

ug sa way kahingawa magpadayon sa pag-alagad Kanimo,

Pinaagi ni Cristo among Ginoo.

Amen.



IKASIYAM NGA ADLAW: Ang Pagtoo Mao Ang Paglaum sa 

Nagdangarang nga Himaya

Pagbasa (Ef 1:11-14) o (Rom 4:16-21, Rom 8:18-25) 

Hilom nga Pamalandong

Pagampo:

Dios sa kadayunan,

Imong pagboot nga ang tanang binuhat

makabaton ug kahingpitan.

Pun-a kami sa grasya 

sa pagtoo, paglaum ug paghigugma

arun sama sa Mahal nga Birhen sa Paglaum

magpadayon kami nga mainampoon ug matinumanon 

taliwala sa mga kakulian nga di angay talikdan.

Dad-a kami nga nagkapundok karun

ingon man ang mga nahiuna na kanamo

ngadto sa puloy-anang dayon,

Pinaagi ni Cristo among Ginoo.

Amen. 



LITANIYA SA PANGAMUYO

Mangayo kita sa Panabang sa Mahal nga Birhen, Nuestra Señora de 

Esperanza de Palo, Inahan ni JesuCristo, ang atong Kaluwasan ug Paglaum 

sa Kinabuhi.

Dalaygon Ka, O Maria, kay nakalipay Ka sa Dios ug pinaagi Kanimo 

nabendisyonan kami sa kahingpit sa Diosnong grasya.

Ang tubag sa matag pangamuyo: INAHAN SA PAGLAUM, TABANGI KAMI.

- tungod sa Imong panig-ingnan sa pagtoo ug pagpaubos,

- tungod sa Imong mga pag-ampo alang kanamo nga Imong mga anak,

- tungod sa Imong langitnong pangamuyo alang sa among kaluwasan,

- tungod sa pandong sa inahanong panalipod,

- tungod sa Imong pagdala kanamo ngadto kang JesuCristo,

- arun kanunay manundog kami sa Imong pag-alagad sa Dios,

- arun mahimo kami nga matinumanon nga mga anak sa Dios,

- arun ilikay kami sa sala ug sa tanan nga makaganoy kanamo pahilayo sa 

Dios,

- arun among amomahon ang among kaigsuonan 

diha sa pagpanumbaling sa ilang panginahanglan,

- arun mahinumdum kami kanunay sa Dios bisan asa ug kanus-a

- sa mga kalimidad, dautan nga panahon ug sa tanan nga kakuyaw 

tungod sa among pagpatigayon niining kalibutan,

- sa oras sa kahingawa ug kalipong taliwala sa mga katalagman,

- sa panahon nga anaa kami sa kangitngit ug kangi-ob,

- sa higayon sa kapakyasan ug pagkapukan,

- sa takna nga kami mahisalaag sa dalan padulong sa Dios,

- kung kami mawad-an ug pagsalig sa Dios,

- kung ang among panimalay mahubsan ug pagsinabtanay ug pagkahiusa,

- kung ang Simbahan tam-okan ug mga pagtamay ug pagdaugdaug,

- kung ang mga namuno kanamo mahimong hinungdan sa among kabalaka 

ug kahingawa,

- kung kami muatubang na sa kamatayon.



Katapusang Pag-ampo sa Tanang Adlaw

Nagabakho kami Kanimo,

O Balaan nga Inahan sa Dios,

Mahal nga Señora sa Paglaum,

puno sa pagsalig, dili lang

panahon sa hudyaka ug kadaugan, 

apan ingon man sa takna sa

kasubo, kahadlok ug kalisdanan.

Ipakita kanamo kanunay ang bunga

sa tiyan mo nga si Jesus:

among iwag taliwala sa kadulom,

among kusog panahon sa kaluya,

among kaayuhan oras sa balatian,

among paglaum higayon sa kapakyasan.

Tun-i kami sa pagsud-ong sa Iyang mga mata

sa paggakos Kaniya ug sa pagpas-an

sa Iyang Krus diha sa among mga abaga.

O Maria, among Inahan, 

dungga nga maloloy-on,

kining among mga pangaliyupo

ug sa kanunay dad-a kami ngadto

sa way lain namong Paglaum,

ang imong Anak, si JesuCristo nga among Ginoo. 

Amen. 


